
Musiek speel ’n integrale rol in die gemeentelike bediening. Daarom is dit belangrik dat die kerk

musikaal bly ontwikkel, en dit ook inklusief doen met die oog op verskillende ouderdomme en

spiritualiteitstipes. Die NG Kerk doen dit uitmuntend deur middel van Flam en Vonkk.

Flam

Flam is verantwoordelik vir die ontwikkeling van kontemporêre musiek vir gebruik in

die NG Kerk. Flam is deel van die NG Kerk se Bybel-Media-stal (BM). BM se jaarverslag vertel

die volgende mooi verhaal oor Flam:

FLAM het meer as 300 liedere se bladmusiek aflaai-gereed op die webtuiste. Afgesien van die

lirieke, kan die bladmusiek van elke lied afgelaai word as ’n leadsheet, chordsheet en hymnsheet.

’n Lied kom nie op die webtuiste voordat die leadsheet gereed is nie. Dit bestaan uit die

melodielyn, kitaarakkoorde en teks van ’n lied. Daarná volg die chordsheet (kitaarakkoorde en

teks) en die hymnsheet (volledige vierstemmige klavierpartituur). Laasgenoemde neem natuurlik

veel langer om gereed te kry en is vanselfsprekend baie duurder.

Meeste van die liedere se outeursreg is by Maranatha, Urial of Brettian. FLAM Musiekuitgewers

besit reeds ses liedere s’n – die getal sal van nou af vinnig groei. Samewerkingsooreenkomste

met Maranatha en Urial/Merchant verleen toestemming om dié liedere op FLAM se webtuiste te

plaas. BM se elektroniese departement huisves en hou die webtuiste in stand.

Die proses is ook onderweg om gidssnitte (guidetracks) van al die liedere op die webtuiste te

maak. Meeste gebruikers van die webtuiste kan glad nie, of nie goed genoeg bladlees nie. Hulle

wil hoor hoe die lied klink. Natuurlik is sulke opnames redelik duur om te maak. Nogtans is sowat

60 liedere se MP3’s al klaar. ’n Groot deel van die 2010-begroting sal gebruik word om FLAM se

eie musiek op te neem. Dit sal ons in staat stel om ons diens aansienlik uit te brei met

verkoopbare Powerpoints wat outomaties aanloop met die musiek en woorde.

FLAM-CD’s sal binnekort deur middel van direkte skakels op FLAM se webtuiste gemeentes in

staat stel om die CD’s deur BM se e-handel aan te koop.

Die FLAM-nuusbrief in elektroniese formaat, Fuurhoutjie met die jongste nuus, verskyn ook

gereeld. BM stuur dit op die oomblik aan 792 adresse.

Besoek Flam by www.flam.co.za

VONKK

VONKK staan vir Voortgesette Ontwikkeling van Nuwe Klassieke Kerkmusiek.

Sedert die besef gekom het dat lidmate verskillende spiritualiteitsbehoeftes het en dat

verskillende musiek-en aanbiddingstyle in die erediens iets aan dié behoeftes moet doen, is begin

met die ontwikkeling van kerkmusiek in twee hoofstyle, nl die informele musiekstyl wat FLAM

hanteer, en die klassieke en meditatiewe styl wat VONKK hanteer.

Die VONKK-werkgroep bestaan uit agt kundige teoloë en musici wat drie keer per jaar vergader.

Buiten hierdie lede, is daar ook medewerkers en taalkundige en teologiese adviseurs wat op ’n

vrywillige basis help, maar nie die vergaderings bywoon nie.

